
                                     Мен саған есірткі жайлы айтып беремін
              Нашақорлық - бүгінгі таңдағы  өзекті проблемалардың бірі. Оның қоғам мен адам  өміріне тигізер  зияны өте зор. Сондықтан қоғам алдында тұрған осы кеселмен  қалай күресуге болады? Жас буынның  есірткі қолдануына  не себеп?  Есірткінің  тұзағына  түскен адамдарды  қалай құтқаруға болады?  Бұл сауалдар салауатты өмір салтын ұстанатын кез келген адамның көкейінде тұрады деп ойлаймын. Мен де осы тұрғыдан өз ойыммен бөліспекпін.
            Айналамызға зер салып қарайтын болсақ, есірткіге тәуелді болып, өзінің нәпсісін тия алмай жүрген жасөспірімдер саны жыл өткен сайын артып келе жатқанын байқауға болады. Осының себебін қарастырсақ,  бұған бір жақты қарауға  болмайды деп ойлаймын. Оның әр түрлі себептерін айтуға болады. Жасөспірімдердің осындай жат қадамға баруының  бірі-  отбасындағы  кикілжің мен түсініспеушілік салдарынан жақын адамдарынан  махаббат пен жылулықты сезіне алмай, ата-ана мен  бала арасындағы  қақтығыстардың орын алуы. Бұл ащы да болса, өмірде кездесіп жүрген шындық. Екінші жағынан,  баланың бірге жүрген ортасы да әсер етеді. "Сенің кім екеніңді білейін, досыңды көрсет"- деген сөз бекер айтылмаса керек.  Мектеп жасындағы жасөспірімдер өте еліктегіш келеді. Алғашқы кезде мен де көрейінші деп  қызыққа татып көріп, бірте-бірте ағзасы уланып,  өзінің қалай тәуелді болғанын  байқамай қалуы да мүмкін. Ондай адамдардың болашағы бұлыңғыр.  Ақыр аяғы өкінішке  әкеліп соғары сөзсіз. Тағы бір кездесетін жайт-баршылықты көтере алмай, бетінен қақпай өсірген ата-анасыңың ақшасына масаттанып, былайша айтқанда, еріккеннен ермек қылуы. 

        Қоғамдағы осындай келеңсіз жайларға бейжай қарауға болмас. Себебі есірткі-кейбіреулер үшін табыс көзі болып саналатыны жасырын емес. Есірткі тасымалдаушылар үшін бұл жағдайлар тиімді болып табылады.Олар адамның осындай әлсіз тұстарын пайдалануға бейім тұрады. Әрине, мұндай адамдардан барынша  аулақ жүрген  дұрыс. Сондықтан мектеп жасындағы жасөспірімдерге  есірткінің "қатерлі дерт" екенін түсіндіріп, одан қашық болуға шақырып, әрбір отбасында салауатты өмір салтын насихаттап отырған жөн. Есірткі - бір адамның емес, бүкіл  қоғамның дерті деп талқылап, осы кеселмен күресуге әрбір адам атсалысатын болса, жеңуге болады деп ойлаймын.
         «Ел болам десең,бесігіңді түзе» деген бабаларымыздың керемет сөзі - тәрбие бастауы сонау бесікте жатқаннан басталатынының дәлелі. Әр отбасының өзіндік қағидалары мен  берік ұстанымы болса, мұндай жаман әдеттерден аулақ жүретініне сенімдімін. 

        Ойымды қорытындылай келе , еліміздің ертеңі  нұрлы болсын десек, ел болып болашағымызды, ұлттық қасиетімізді, ең бастысы отбасымызды жоғалтып алмас үшін есірткі , ішімдік секілді жаман әдеттерден бойымызды аулақ ұстауға шақырамын. Есірткісіз болашағымыз жарқын болмақ!

